Ávarp formanns 
Góðir félagar.
Enn eitt árið liðið og fyrr en varir verður komið sumarfrí. 

Ótrúlegt hvað tíminn líður hratt. 

Félagið hefur verið til í 3 ár. En fyrir hverja er félagið?  Er það eitthvað að gera?

Hefur eitthvað áunnist í málum stuðningfulltrúa?  

Það er oft auðveldara að finna það sem ekki tefur tekist, heldur en hitt. 

Ég held samt að við getum verið sammála um að félagið á fullan rétt á sér.

Það er til fyrir okkur.   Félagið, það erum við. 

Það er í okkar valdi hvað það gerir og hverju það fær áorkað.

Það er orðin fastur liður hjá okkur að halda einn fræðslufund á ári og höfum við fengið þar góða fyrirlesara með áhugaverð erindi.

Við höfum sett upp heimasíðu félagsins, sem verður vonandi til að auka samskipti okkar og samstöðu.

Það skiptir miklu að stuðningsfulltrúar standi saman og sýni að þeir vilji  vinna að málum sínum. Það er markmið félagsins að bæta hag stuðningsfulltrúa svo og efla og auka þekkingu þeirra. Það gerist ekki nema  félagsmenn þess  séu tilbúnir að leggja eitthvað á sig. Félagið verður aldrei virkara en félagarnir sem í því eru. Í raun er engin keðja sterkari en veikasti hlekkurinn.  

Það er gaman  að geta sagt frá því að nú eru 14 á námsbraut stuðningsfulltrúa  í Borgarholtsskóla. Bæði er boðið upp á staðnám og dreifnám sem gerir nemendum af landsbyggðinni auðveldara fyrir. Þannig að stuðningsfulltrúar eru að auka menntun sína. 

Ýmis námskeið eru í boði sem efla okkur í starfi og hvet ég alla til að sýna  áhuga og  metnað fyrir starfinu og sækja þau. En nú standa einmitt yfir fyrirlestrar á vegum Menntasviðs sem ætlaðir eru stuðningsfulltrúum. Ég frétti að aðsókn hefði verið miklu meiri en aðstandendur áttu von á.

Einnig frétti ég að stefnt sé að því, að bjóða upp á einhverja fræðslu  á starfsdögum næsta haust.

Ólína og ég höfum undanfarið unnið að launamálum stuðningsfulltrúa með starfsnám. Það hefur því miður engu skilað, námsbrautin ekki metin til launa, fimm árum eftir fyrstu útskrift stuðningsfulltrúa frá Borgarholtsskóla. 

Við heimsóttum menntamálaráðherra í maí síðastliðnum og var tilgangurinn að vekja athygli ráðherra á starfi og menntun stuðningsfulltrúa í grunnskólum. Tekið var vel á móti okkur. Ég og Ólína erum enn tilbúnar að vinna að þessum málum.Við ætlum ekki að gefast upp heldur halda áfram í baráttunni.

Ekki hefur tekist að koma þessu inn í kjarasamninga, en þar er bókun um starfsnám, en eins og allir vita voru síðustu samningar engir samningar. Hvað svo gerist, ætla ég ekki að reyna að spá eins og ástandið er. Ég vona bara það besta. Garðar formaður Starfsmannafélagsins kemur hér á eftir og segir okkur kannski eitthvað af þeim málum. 

Oft hefur verið talað um að starfslýsingar stuðningsfulltrúa séu óljósar og ófullnægjandi. Það er nokkuð rétt og  þarf að samræma þær milli grunnskólanna hér. En ég held að starfslýsing geti aldrei orðið að öllu leyti skýr, skjólstæðingar okkar eru mismunandi og störf okkar verða það líka. Á vef Menntasviðs Reykjavikurborgar eru 2 starfslýsingar fyrir stuðningsfulltrúa og stuðningsfulltrúa með sérhæft 72 eininga nám.

Á þessum tveim lýsingum er reyndar lítill munur og mætti bæta þær.

Ég hvet ykkur til að skoða þessar starfslýsingar og benda yfirmönnum ykkar á þær líka. 

Nú eru sennilega eru flestir stuðningsfulltrúar í 75-80% stöðu. Ég vil sjá starfið  sem 100% heilsársstarf með vetrar- jóla- og páskafrí fyrir alla stuðningsfulltrúa eins og kennara. En líka fyrir allt starfsfólk skóla án tillits til starfsheitis. Þarna vantar heildarsamræmingu, bæði milli skólanna og starfsstétta. Vonandi verður þetta sem fyrst. 

Kjarasamingur kveður á um undirbúnings- og samstarfstíma 4 klst á viku miðað við 100% starf. Því miður enn einhver misbrestur á að þessu sé framfylgt. Mér finnst afar leiðinlegt að heyra svona og bendi  á Starfsmannafélagið sem er okkar stéttarfélag. Það vantar nánari skilgreiningu á því hvað eigi að telja undirbúning og hvað samstarf.

Það er líka leiðinlegt að heyra af skólum þar sem ekki er ráðið inn í heilsársstöður, heldur aðeins yfir skólaárið og þetta gert ár eftir ár.

Það er víst leyfilegt, en illa gert gagnvart starfsfólkinu.

Stuðningsfulltrúar þurfa og verða að standa á rétti sínum og þó að félagið okkar sé ekki stéttarfélag þá getum við haft áhrif, með samstöðu.

Ég er búin að vera að vasast í félagsmálum okkar í nokkur ár bæði í landsfélaginu og síðustu 3-4 ár þessari Reykjavíkurdeild. Og nú finnst mér mál til komið að aðrir taki við. Ég ætlaði að hætta á síðasta ári en ákvað að vera eitt ár enn. Það er nú liðið og ég hætti sem formaður hér.

Landsfélag stuðningsfulltrúa hefur ekki starfað undanfarin ár, en var þó aldrei lagt niður. Þar var ég í stjórn og mun reyna að standa að endurvakningu á því ef og þegar grundvöllur þykir fyrir starfsemi þess. Stuðningsfulltrúar af landsbyggðinni hafa spurst fyrir um félagið og að sjálfsögðu svörum við þeim. Næsta laugardag munum við Ólína fara í Borgarholtsskóla og hitta nemendur á námsbraut stuðningsfulltrúa og kynna félagið.

Heimasíðan hefur verið í mínum höndum og ég er tilbúin að halda utan um hana áfram ef vill. Ég er því hvergi hætt að starfa að félagsmálum stuðningsfulltrúa.

Félagsstörf eru vinna og í þessu félagi eingöngu sjálfboðavinna. Þau geta verið tímafrek, en þau eru líka skemmtileg. Ég hef ekki verið ein, með mér í stjórninni hafa verið og eru góðir félagar sem gaman hefur verið að starfa með. Ég þakka þeim öllum fyrir samstarfið. Ég held ég geti því sagt við ykkur sem gefið kost á ykkur til stjórnarstarfa; það verður  skemmtilegt hjá ykkur. 

